
Starkbierrede 2016

Graißt´s eich Gott..

dez versuffn´a Louh´a,.. Aswärtig´n,… und sunstige g´scheiterte Existenz´n,

heier… wüll a mal ich eich…. dai Starkbierrede kredenz´n.



Vo dera Feierwehr Bagaasch…hod se wieder koina um a Rede kimmert,

Ez ho ich… af die schnelle… oine hi zimmert.



Virstand… nennt se… da neia da´Blecker vo da Feierwehr,

I hoff d´Jager… ham daham g´lasssn ihr G´wehr.



Dia Rede… kummt vo meiner Fed´a,

Fall´s se wieder Beschwer´n will… a Jed´a.



Weil ich… verorsch a boor Leit… a bissl besser,

wollt´e an Bruder Bernabas… nird laffa loua… ins offane Messer.



oh.. Tschuldigens… nird das er kriagt af mi… an Hass,

i moin natürlich… Herrn Professor Dr.Dr. Bernabas.



Da Bernhard… hod letzt´s Joahr mei Red´n … scho zensiert,

Weil da Pforra… wird halt nird gern kritisiert.

Man hod ja scho… vo manch´a sensiblen Seel´n g´hehrt,

dai hom dai Red´n… am Starkbierfest nird vertrog´n… und hom se b´schwert.



Des jammerhafte is… des is gor nierd schai,

Manchmal… doud halt d´Wohrheit… a waih.



A dai…, wou as beruflich´n Gründ´n… für Wahrheit und Vergebung steng´a,

san eig´schnappt.. seit Jahren sie scho nimmer af´s Starkbierfest g´eng´a.



Koin hom´s…bis ez bei da Strakbierred´n… an Kopf o´griss´n,

trotzdem hod´s da Flodrian… scho vo manch´n desweg´n verschissen.



Jed´s Joahr… um die Starkbierzeit,

Macht se dennoch… Angst und Schrecken breit.



Ma mou halt eich manchmal… d´Leviten lese´n, dafür staih ich herom,

Und dai wou heind dra kumma,… halt´s ses as,… „wir schaffen das schon.“



D´Flüchtlingskrise… hod uns innerlich scho g´scheit bewegt,

Hod manch´n verängstigt… und innerlich… sehr erregt.



Alle hoff ma, mir find´n a Lösung… des wir scho irgendwai wern,

Des g´schror vo die Recht´n, … des is a koi Lösung,… des wüll koiner hern.

A Lösunung war,… dass ma Bikinifoto´s vo da Merkl an d´Grenz hi hänga,

Dou dan d´Flüchtling in Laufschritt wieder z´ruck… Richtung Österreich renna.



Wennst halt wou bist,… wous greißlich is,… ma koi Hoffnung mehr siehrt,

Dann wüllst bloß nu weg…, desweg´n hod´s a d´Wülnauer Fußballer… so dezimiert.



Trotz dem ganz´n Ellend… af dera Welt,

Heier habt´s a Glick,… a gscheide Musi hama b´stellt.



Und dai fümf Leit… dai nema mir gern,

Weil´s vül leichta wie Pirker… san zum da´nährn.



Und d´Bauern hom a glick…des mou ich echt song,

Heier is ja Schaltjohr,…an Doch wou´s länger… zum Jammern hom.



A a Doch länger… zum Subventionen kassiern,

Des Geld kann ma dann glei… in nächst´n Monsterbulldog investiern.



So a Bulldog… sollt mindestens a Tankuhr hom,

Oba dazou… Herr Schwab… wir i spader nu wos song.



Man sagt ja… D´Feierwehr is a durstige Berufsgrupp´m,

Wai wars mal mit an Seidl Bier…. fir mi und mei Trupp´m ?

Da Virstand… und sei Fahnenabordnung… unverkleidet herom stenga,

Weil ma so …. A af die louher kirchenzich´… genga.



Prost



1. Setzen, Sechs



Bedanken… mecht i mi in erster Linie beim Marktgemeinderat,

Der es unmögliche… heut uns ermöglicht hat.



Mir kinna heit in… dera schena Hall sitzen,

und des Starkbier… asse schwitzen.



Ez stellts eich… blos a mal vir,

Da Geimeinderat.. haid beschloss´n… hinta da Rathausdir.



Das… a g´schlossene Ganztagsschul… es gscheidste sa wird,

Weil askenna… dain se se ja… ibahapt nird.



I glab mir schauad´n… ez alle recht doof,

wenn ma drassn sitz´n maistn… im Pausenhof.



Is ez dai Betreuung… gebunden… offa.. oder g´schloss´n?

Ohmei is des Kompliziert…A irgendwos werns scho ham b´schloss´n.

Apropo beschloss´n.. ez wird mal a Schliggl Starkbier… ind Gurgl gossen - Prost



2. Die unendliche endliche Feuerwehramtszeit



An Hösl Chris sei Zeit… fürs Feierwehr-Ehrnnamt is ez gor,

die Hausmeisterjobs… wachsen erm iba seine sperlichen hoor.



Er braucht der sogor scho… an Adju…danten,

So homs nan halt gem… an Asy…lanten.



Wai am Rockzipfl… isa er erm dra´ ghängt,… in da Schul drom

I wois ez nird gwis… ober den moine hom´s ez oh g´schom.



Af jen Fall… is der… nimmer vom Chris durt,

Villeicht… isa ja a… freiwillig wieda furt.



Da Chris also sein Posten… vo da Feierwehr hod gram´t,

vo an ruhigeren lem…. er eza dram´t.



24 Joahr… hod er ez die Feierwehr begleit,

hod immer daher ren kina…. recht g ´scheit.

Die Welt… is nan worn… von Joahr zu Joahr zu modern,

Mit PC und Handy… orbat der ibahabt nird gern.



Dai junga Leit… mit ihre Wischkastl´a… san allesamt Spuck´a,

du dasd ja… mit deine Bratz´n …sowiso mehra Tast´n gleichzeite Druck´a,



Des INTERNET… isn ja… z´vül zu kompliziert und verstrickt,

unsa Wehr is die oinzig… dia no E-mails… mit da Postkutsch´n verschickt.



So hod die louher Feierwehr… also braucht an neier Vorstand,

Oba da Chris… hod se gmacht bei da Suche… koin Aufwand.



Fir des Amt oin zu finn´a… ja des is nird leicht,

Weil der Nerven… wie Stahlseile breicht.



Zudem… mua no sa… jung, dynamisch, athletisch, gut aussehend, klug und reich,

und no a haffa anders Zeich.



Zur louher Damenwelt… mua sa natürlich… Nett,

Und a no gurd im Bett.



Desweng is blos kuma… da Bebbo in Frage,

Weil der besitzt… die z´letzt gnannte Gabe.

Der wird seine Feiawehrjünga… scho gem an Arschtritt,

Und ihne am Festzug… befehl´n an Gleichschritt.



Prost



3. Der Rosenkönig



Was knattert da… durch Nacht und Wind?

Da Birne und Feiner Uli.. wollten mim Roller zum Rosenkönig g´schwind.



O Birne o Birne so hörest du nicht,

was mir der Rosenkönig leise verspricht?



Er sagt solang mir den Helm aufhom… wern ma nird erkannt,

Scho klar,… wal an Feiner sei Bauchansatz… is ja gor nird markant.



Ez hod... so a Roller.. ca 300 Kilo… zulässig´s G´samtg´wicht,

Es G´wicht vom Uli … und af dai 100 vom Roller… derf a nird wern verzicht.



Und so mach ma… laut Adam Riese,

rechnerisch… eza scho Miese.

Bei der Rechnung… hom an Birne… gor no nird zong in Betracht,

Desweng hod des Moped…. a so komische G´räusche g´macht.



Da Roller erreicht as Ros´nstüberl… mit Müh´ und Not,

es wird nu iercher,…wal ez glei as nächste Fiasko droht.



Ja Leit… des wird allaweil… schlimma,

weder Birne noch Uli… hom vom Roller ora ´steig´n kinna.



Bei oim is des an seiner… kaputt´n Hüft´n g´legn,

Beim andern… is sei Wamp´n in wech g´wen.



Vor Verzweiflung… fanger´s beide a zu schrei´a,

in da Hoffnung… der Rosenkönig… könnt Sie as derer misslichen Lage befrei´a.



So riefen sie: „O Rosenkönig, o Rosenkönig so hörest du nicht?

Hilf uns doch vom Roller…bevor das Gefährt endgültig zerbricht.“



Da Sigi siegt dai zwor… Bewegungslegastheniker… am Roller drom,

Hod g´lacht und g´nuschelt: „Ruhe bewahren… wir schaffen das schon.“



Wos dad ez da Sigi im Rosenstiberl macha… ganz einfach die Krüge hoch Prost

4. Das 8. Weltwunder



Da Winderl Johann… hod se letzt´s Joahr ins Feisterl g´lacht,

er hod as oin Auftrag… drei dras g´macht.



Er hod mit Auftrag vom Eimer… im Vereinskartellstodl… an Stodl ei´baut,

Wai des da Burgermoister g´seng hod… hait´sn bal Ruckwaat´s wieder asse´haut.



A gloins Kammerl wird´s…. had´s g´heiss´n,

Das d´Katzn… nird allerweil ind Kühlschrenk… ei scheiß´n.



Des mit gloi hod´a… bissl missverstand´n… unser Wolfgang,

Und dia Aktion is glei… wieder umeganga wie a Bumerang.



Enstanden is a riesig´s… archetektonisches Meisterwerk,

Da Karl-Heinz is se drin vorkomma… wia a gloina Zwerg.



Des wor vom Gemeinderat nird genehmigt, dou brauchst ez damit nird Prahln,

Du kannst ez den.. Stodl im Stodl… selber bezahl´n.



Stunden bringa´s Geld… hod se da Jojo dacht… mit guad´m Gewiss´n

Und hod des Zeich… nach a bor Monat wieder asser g´riss´n.

